
Shri Raghavendra Padukapujavidhanam

ಶ್ರೀರಾಘವೇಂದ್ರಪಾದುಕಾಪೂಜಾವಿಧಾನಂ

ಶ್ರೀಗುರೋಃ ಪಾದುಕಾಪೂಜಾವಿಧಾನಂ ಗೃಹಧರ್ಮಿಣಾಂ .

ಕೃಷ್ಣಾವಧೂತೋ ವಕ್ಷ್ಯೇಽಹಂ ಗುರೋರಭಿಮತಂಯಥಾ .. 1..

ಧ್ಯಾನಮಾವಾಹನಂ ಪಶ್ಚಾದಾಸನಂ ಸ್ನಾನಮಕ್ಷತಾಃ .
ಗಂಧಪುಷ್ಪಾಣಿ ನೈವೇದ್ಯಂ ಧೂಪೋ ದೀಪೋ ನಿರಾಜನಂ .

ಪುಷ್ಪಾಂಜಲಿರ್ದ್ವಾದಶೈವ ಪಾದುಕಾಪೂಜನೇ ಕ್ರಮೇ .. 2..

ಅಥ ಪಾದುಕಾ ಪೂಜಾವಿಧಿಃ .
ಸಾಯಂಕಾಲೇ ಗೃಹೇ ಸ್ನಾತ್ವಾ ಕೃತ್ವಾ ಸಂಧ್ಯಾಜಪಾದಿಕಂ .

ಹರಿಂ ವಾಯುಂ ಚ ಸಂಪೂಜ್ಯ ಪಾದುಕೇ ಪೂಜಯೇದ್ಗುರೋಃ .. 3..
ಅಥ ಧ್ಯಾನಂ .

ಪಾದುಕೇ ಗುರುರಾಜಸ್ಯಾಽಪಾದಿಕೇ ಸರ್ವಸಂಪದಾಂ .

ಬಾಧಿಕೇ ಸರ್ವಬಾಧಾನಾಂ ಸಾಧಿಕೇ ಭವತಾಂ ಮುದೇ .. 4.. -ಇತಿ ಧ್ಯಾನಂ .

ಪಾದೌ ಪಾದುಕಯೋರತ್ರಾವಾಹಯಾಮಿಮಹಾಗುರೋಃ .
ಅತ್ರ ಸನ್ನಿಹಿತೌ ಭೂತ್ವಾ ಕಾಮದೌ ಭವತಂ ಮಮ .. 5.. -ಇತ್ಯಾವಾಹನಂ .

ಇದಮಾಸನಮಾಸ್ತೀರ್ಣಂ ತಿಷ್ಠತಾಮತ್ರ ಪಾದುಕೇ .

ಕುರು ತ್ವಂ ಗುರುರಾಜಸ್ಯ ಕೃಪಾ ಮೇ ಸ್ಯಾದ್ಯಥಾ ತಥಾ .. 6.. -ಇತ್ಯಾಸನಂ .

ಶುದ್ಧೈಃ ಸುಗಂಧಿಭಿಃ ಶೀತೈಃ ಸಲಿಲೈಃ ಸ್ನಪಯಾಮಿ ವಾಂ .

ರಾಘವೇಂದ್ರಗುರೋಃ ಪಾದೌ ತಾಪಂ ಮೇ ಹರತಾಂ ಸದಾ .. 7.. -ಇತಿ ಸ್ನಾನಂ .

ಫಲೈಃ ಕ್ಷೀರೈಃ ಶರ್ಕರಾದ್ಯೈಃ ಸ್ನಾನಂ ಚೇತ್ ಪೂರ್ವಮಾಚರೇತ್ .

ಗುರುರಾಜಪದಾಂಭೋಜನ್ಯಾಸಪ್ರಯತ ಪಾದುಕೇ .. 8..

ಅಕ್ಷತಾನ್ ವಾಂ ಪ್ರದಾಸ್ಯಾಮಿ ಕುರುತಂ ಮಾಮಿಹಾಕ್ಷತಂ . -ಇತಿ ಅಕ್ಷತಾನ್ .

ಗುರುಪಾದರಜೋಗಂಧಲಿಪ್ತಾಂಗೇ ಪಾದುಕೇ ಯುವಾಂ .. 9..

ಗೃಹೀತ್ವಾ ಸುರಭಿಂ ಗಂಧಂ ವರ್ತೇಯಥಾಂ ಸುರದ್ರುಮೌ .. 10.. -ಇತಿ ಗಂಧಂ .

ಮಲ್ಲಿಕಾದಿ ಸುಪುಷ್ಪಾಣಾಂ ಮಾಲಾ ಶ್ರೀಗುರುಪಾದುಕೇ .

ಅಸಿತಾನಿ ಚ ಪುಷ್ಪಾಣಿ ಗೃಹೀತ್ವಾಽವತಮೇವ ಮಾಂ .. 11.. -ಇತಿ ಪುಷ್ಪಂ .

ಯಥಾಶಕ್ತಿ ಯಥಾಕಾಲಂ ಭಕ್ತ್ಯಾಽಽನೀತಂ ಫಲಾದಿಕಂ .

ಸ್ವೀಕೃತ್ಯ ಸಫಲಂ ಮಾಂ ಚ ಕುರುತಂ ಗುರುಪಾದುಕೇ .. 12.. -ಇತಿ ನೈವೇದ್ಯಂ .

ಶ್ರೀರಾಘವೇಂದ್ರಪಾದುಕಾಪೂಜಾವಿಧಾನಂ

ಶ್ರೀರಾಘವೇಂದ್ರ ರಾಜೇಂದ್ರಮುನೀಂದ್ರಪದಸಂಗತೇ .

ಪಾದುಕೇ ವಾಂ ಪ್ರದಾಸ್ಯಾಮಿ ಧೂಪಂ ಸರ್ವಮನೋಹರಂ .. 13.. -ಇತಿ ಧೂಪಂ .

ಅಂಧಕಾರಹರಂ ಚಕ್ಷುಃಸಫಲೀಕರಣೇ ಪಟುಂ .

ದರ್ಶನಾರ್ಥಂ ಚ ವಾಂ ದೀಪಂ ದರ್ಶಯೇ ಗುರುಪಾದುಕೇ .

ಶ್ರೀರಾಘವೇಂದ್ರಾಯ ನಮಃ ದೀಪಂ ದರ್ಶಯಾಮಿ .. 14.. -ಇತಿ ದೀಪಂ .

ನೀರಾಜನತ್ರಯಂ ಕಾರ್ಯಮಧಿಕಂ ವಿಭವೋ ಯಥಾ .. 15..

ಜಯತು ಜಯತು ಪಾದೂಃ ಪಾತಕಧ್ವಂಸಕರ್ತ್ರೀ
ಜಯತು ಜಯತು ಬಂಧುರ್ಬಂಧನಿರ್ನಾಶಯಿತ್ರೀ .

ಜಯತು ಜಯತು ಮಿತ್ರಂ ಮಾತೃವದ್ ರಕ್ಷಯಿತ್ರೀ
ಜಯತು ಜಯತು ರಾಜದ್ರಾಘವೇಂದ್ರಾಂಘ್ರಿಧಾತ್ರೀ .. 16..

ಶ್ರೀಮತ್ಸದ್ಗುರುಪಾದಸಂಗವಿಭವೇ ಶ್ರೀಪಾದುಕೇ ಪಾದುಕೇ
ಪಾಟೀರಾಮಲಗಂಧಬಂಧುರತನೂ ಶ್ರೀಪಾದುಕೇ ಪಾದುಕೇ .

ನಾನಾಲೋಕಶಿರೋಭಿಲಾಲಿತಮಹಾ ಶ್ರೀಪಾದುಕೇ ಪಾದುಕೇ
ದೇಹಿ ತ್ವಂ ಮಮಮಂಗಲಂ ತವ ಭಜೇ ಶ್ರೀಪಾದುಕೇ ಪಾದುಕೇ .. 17..

ಗುರುವರಪದಪದ್ಮಪೂತದೇಹೇ ಮಮಮುಖಮಸ್ತ್ವಿತಿ ಪಾದುಕೇ ಶ್ರಯೇ ತ್ವಾಂ .

ಮಯಿ ಸದಯಮನಾಸ್ತ್ವದೇಕಭಕ್ತೇ ಮೃದುಲತನೂದರಿ ಸುಂದರಿ ಪ್ರಸೀದ .. 18.. -

ಇತಿ ನೀರಾಜನಂ .

ವಂದೇ ತ್ವಾಂ ದೇವಿ ದೇವವ್ರತಿಯತಿಪತಿಪದ್ಧೂಲಿಕಾಲಿಪ್ರಲಿಪ್ತೇ
ಭೂಯೋ ಭೂಯೋ ದಯಾ ಮೇ ಭವತು ವೃತವರೇ ಮಾನಯಾನಸ್ಯ ದಿವ್ಯೇ .

ಮಾನಂ ಜ್ಞಾನಂ ಧನಂ ಮೇ ದಿಶ ದಿಶ ದಶಧಾ ಪಾದುಕೇ ದುಷ್ಟದುಃಖಾತ್
ಪಾಹೀತೋ ಹೀನಹೀನಾತ್ ಸಖಸಖಿ ಸುಖಿನಂ ಮಾಂ ತನೂತ ಪ್ರತಪ್ತಂ .. 19..

ಕಾಮದಾತ್ರೀ ಸಕಾಮಾನಾಮನ್ಯೈಕಾಮೃತದಾಯಿಕಾ .

ಕಾಲೇ ಕಾಲೇಽಘಕಾರ್ಮಾಸಂ ದಹ್ಯಾತ್ ಕಾಪ್ಯಾರ್ಯಪಾದುಕಾ .. 20..

ಸತರಲಾಂ ನಲಿನೇನ ತವಾಂಗಕೇ ಪ್ರಣಿದಧಾಮಿ ಗುರೂತ್ತಮ ಪಾದುಕೇ .. 21..

ಶ್ರೀರಾಘವೇಂದ್ರ ಗುರುರಾಜಪದಾರವಿಂದ
ಸಂಸರ್ಗಲಬ್ಧಸುಗುಣೈಃ ಜಗತಿ ಪ್ರಪೂಜ್ಯ .
ಶ್ರೀಪಾದುಕೇ ಸುಮುಖಿ ಸುಂದರಿ ಸೂಕ್ಷ್ಮಮಧ್ಯೇ
ಪುಷ್ಪಾಂಜಲಿಂ ವೃಣು ವಿಧೇಹಿ ಸುಮಂಗಲಂ ಮೇ .. 22..

ಪ್ರದಕ್ಷಿಣನಮಸ್ಕಾರೌ ಕರಿಷ್ಯೇ ಪಾದುಕೇ ತವ .

ಮಾಮುದ್ಧರ ಕೃಪಾಪೂರ್ಣೇ ಭವದುಃಖಾಂಬುಧೇರ್ದ್ರುತಂ .. 23..

ಅನೇಕಧಾ ಯಥಾಯೋಗ್ಯಮುಪಚಾರಾನ್ ಸಮರ್ಪಯೇತ್ .

ಕೃತ್ವಾಽಽಭೀಷ್ಟಪ್ರಾರ್ಥನಾಂ ಚ ಸರ್ವತಂತ್ರೇ ಸಮರ್ಪಯೇತ್ .. 24..

ಶ್ರೀಗುರೋಶ್ಚರಣಪಂಕಜಸಂಗಾನ್ಮೋದಮಾನಹೃದಯೇ ಮೃದುಲಾಂಗಿ .

ಇಷ್ಟಪೂರ್ತಿರಧುನಾ ಮಮ ಭೂಯಾಃ ಶಿಷ್ಟಶೀರ್ಷಪರಿಪಾಲಿತಮೂರ್ತೇ .. 25..

ಪಾಹಿ ಮಾಂ ಸುಮುಖ ವತ್ಸಲಭಾವಾದ್ವಾಹಿಕಾ ತ್ವಮಸಿ ಭಕ್ತಭರಸ್ಯ .
ಯಾ ಹಿಮೇ ವಿಪದಉಚ್ಛಿತಸರ್ಪಾಃ ತಾ ಹಿನಸ್ತಿ ನಮನಂ ತವ ಪಾದೂ .. 26..

ಪಾಯಾಃ ಮಾಂ ಶ್ರೀಗುರುರಾಘವೇಂದ್ರಚರಣಾಪಾಯಾಪಹಾರೋದ್ಯತೇ
ಮಾಯಾಪಾಶವಿನಾಶಿನಿ ಪ್ರಭಜತಾಂ ಹೇಯಾಖಿಲಾರೋಜ್ಝಿತೇ .

ದಾಯಾದೇಽಮರಪಾದಪಸ್ಯ ಚ ಪರೀಧೂಯಾಖಿಲಂ ಪಾತಕಂ
ಜಾಯಾಪುತ್ರಗೃಹಾದಿ ಸಂಸೃತಿಷು ಮೇ ಭೂಯಾಃ ಮುದೇ ಪಾದುಕೇ .. 27..

ಇತಿ ಶ್ರೀಮತ್ಕೃಷ್ಣಾವಧೂತಪಂಡಿತಕೃತೌ ಶ್ರೀರಾಘವೇಂದ್ರತಂತ್ರೇ
ತ್ರಯೋದಶಪಟಲೇ ಪಾದುಕಾಪೂಜಾವಿಧಾನಂ ಸಂಪೂರ್ಣಂ .

